
    Bu gün Cənubi Qafqazın bütün
parametrlər üzrə ən güclü dövləti,
regionun əsas söz sahibi olan
müstəqil Azərbaycan Respubli-
kasının inkişafı bu yolda əvəzsiz
xidmətlər göstərmiş dahi Heydər
Əliyevin uzaqgörən siyasətinin
nəticəsidir. O, sağlığında xalqı-
mızın ümummilli lideri adını qa-
zanan yeganə şəxsiyyətdir. Dahi
öndərin şərəfli ömür yolu hər bir
Azərbaycan vətəndaşı üçün fəxarət
rəmzidir. “Mənim həyatımın məq-
sədi Azərbaycandır, Azərbaycan
xalqıdır, Azərbaycan Respubli-
kasıdır, Azərbaycan vətəndaşıdır”,
– deyən böyük şəxsiyyətin bu kə-
lamı onun bütün həyat amalı və
işıqlı ideyalarının məcmusunu ifa-
də edir. 
    Müasir müstəqil Azərbaycan
dövlətinin təməli ümummilli
liderimizin siyasi hakimiyyətinin
birinci dövründə – 1969-1982-ci
illərdə qurulmuşdur. Görkəmli
dövlət xadimi ilk dəfə Azərbay-
cana rəhbər seçiləndən sonra kənd
təsərrüfatının, sənayenin, elmin,
mədəniyyətin, incəsənətin inkişafı
istiqamətində qətiyyətli addımlar
atılmış, ölkəmiz sürətlə inkişaf
edərək Sovet İttifaqında ən qa-
baqcıl yerlərə çıxmışdır. Ulu
öndərimiz 2001-ci il, yeni əsr və
üçüncü minillik münasibətilə Azər-
baycan xalqına müraciətində bu
barədə deyirdi: “Azərbaycanın
müasir tarixində 1969-cu ildə
dönüş mərhələsinin təməli qo-
yuldu. Respublikanın dinamik
inkişafı üçün kompleks pro -
qramların işlənib hazırlanma-
sında yorulmaz fəaliyyət, misilsiz
təşəbbüskarlıq və nəhəng enerji
bütün 70-ci illərin bariz əlamətinə
çevrildi. 1970-1985-ci illər Azər-
baycanın quruculuq salnaməsinə
ən parlaq səhifələr kimi daxil
olmuşdur. Bu gün tam əminliklə
söyləmək olar ki, Azərbaycanın
dövlət suverenliyi və iqtisadi müs-
təqilliyi, sistemli şəkildə artan
xarici iqtisadi əlaqələri, dünya
iqtisadiyyatına get-gedə daha də-
rindən inteqrasiya olunması hələ
1970-1985-ci illərdə təməli qo-
yulmuş xalq təsərrüfatı poten-
sialına əsaslanır... SSRİ dövləti-

nin dağılması ərəfəsində bir çox
mütəxəssislər hansı müttəfiq res-
publikaların iqtisadiyyatının müs-
təqillik şəraitində özünü təmin
etməyə qadir olduğunu müəyyən
etməyə cəhd göstərdilər. Aparılan
təhlillər göstərirdi ki, keçmiş
SSRİ-də cəmi 2 respublika tam
müstəqil olaraq öz iqtisadiyyatını
idarə edə bilər. Bu respublika-
lardan biri məhz Azərbaycan
idi”.
    Məhz o dövrdə görülmüş işlərin
nəticəsində Azərbaycanda milli
gəlir 2,5 dəfə artmış, ulu öndərin
təşəbbüsü nəticəsində 10 mindən
çox azərbaycanlı gənc ittifaqın
tanınmış ali məktəblərində təhsil
alaraq respublikaya qayıtmış,
Azərbaycanın inkişafına xidmət
göstərmişdir. O cümlədən mər-
kəzin iradəsinə zidd olaraq Bakıda
Cəmşid Naxçıvanski adına ixti-
saslaşdırılmış hərbi məktəb yara-
dılmış, milli hərbçi kadrların hazır -
lığına başlanılmışdır. Bununla ya-
naşı, sovet rejiminin kifayət qədər
güclü olduğu həmin dövrdə milli
dəyərlərin və milli şüurun bərpa-
sına xidmət edən tədbirlərin gö-
rülməsi, Azərbaycan dili və Azər-
baycan tarixi ilə bağlı tədqiqat
işlərinin genişləndirilməsi, aka-
demik nəşrlərin hazırlanması, rus
dilinin yeganə rəsmi dil olduğu
bir şəraitdə Azərbaycanın 1978-ci
il Konstitusiyasına “Azərbaycan
SSR-də dövlət dili Azərbaycan
dilidir” müddəasının salınması
dahi şəxsiyyətin misilsiz tarixi
xidmətlərindəndir. 1982-ci ildə
ümummilli liderimiz SSRİ-də rəhbər
vəzifəyə irəli çəkildikdən sonra
isə Azərbaycanın hərtərəfli inkişafı
ilə bərabər, xalqımızın dünya are-
nasında tanıdılması və təbliği işi
daha da genişləndirilmişdir. So-
vetlər Birliyi dövründə ulu öndərin
gələcək müstəqil Azərbaycan Res-
publikası naminə gördüyü işləri
ölkə Prezidenti cənab İlham
Əliyev belə qiymətləndirmişdir:
“SSRİ dönəmində Azərbaycanın
iqtisadiyyatının, elm və mədə-

niyyətinin inkişafına, milli kadr-
ların yetişdirilməsinə böyük səylər
qoyan Heydər Əliyev nə vaxtsa
ölkəmizin müstəqil olacağına
inanırdı. Təbii ki, o zamanlar
bütün bu işlər görülməsəydi,
müstəqil dövlət quruculuğu və-
zifəsinin həyata keçirilməsi çox
ciddi çətinliklərlə qarşılaşardı”.
    Təsadüfi deyil ki, 1982-1987-ci
illərdə Heydər Əliyev şəxsiyyətinə,
nüfuzuna görə keçmiş Sovetlər
Birliyində Azərbaycanla hesablaşır,
ölkəmizdəki inkişafın qarşısını al-
mağa, torpaq iddiası irəli sürməyə
heç kim cəsarət etmirdi. Odur ki,
bədxah niyyətlilər bu məsələnin
yeganə çıxış yolunu dahi şəxsiyyəti
siyasi fəaliyyətdən uzaqlaşdırmaq-
da görürdülər. Nəhayət, 1987-ci
ildə bu məkrli plan həyata keçirildi,
ümummilli liderimiz rəhbər vəzi-
fədən istefa verdi. Bununla da
Azərbaycanın ağrı-acılarla dolu
dövrü başlandı. Ölkəmizin suve-
renliyinə edilən qəsd tarixi tor-
paqlarımızın 20 faizinin Ermə-
nistan tərəfindən işğalı ilə nəti-
cələndi, Azərbaycan xalqına qarşı
20 Yanvar faciəsi, Xocalı soyqırımı
törədildi. Lakin yenə də ulu öndər
siyasi təqiblərə baxmayaraq, Qanlı
Yanvar faciəsini törətdiyinə görə
ozamankı sovet rəhbərliyini və
faciənin digər təşkilatçılarını itti-
ham etmiş, xalqımızın başına gə-
tirilən müsibəti bütün dünyaya
çatdırmışdır.
    Ölkəmizin ağır, çətin dövründə,
1990-cı il iyul ayının 20-də Mos -

kvadan Bakıya qayıdan ümum-
milli lider iki gün sonra iyulun
22-də doğma Naxçıvana gəlmiş
və buradan bütün Azərbaycanın
qurtuluş mübarizəsinə rəhbərlik
etmişdir. 1990-1993-cü illərdə,
ölkəmizin ağır dövründə Naxçıvan
Muxtar Respublikasında ümum-
milli liderimizin rəhbərliyi ilə ta-
rixi qərarlar qəbul edilmiş, muxtar
respublikanın erməni təcavüzün-
dən xilas olunması, böhranlı və-
ziyyətdən çıxarılması üçün ardıcıl
tədbirlər görülmüşdür. Üçrəngli
bayrağımızın ilk dəfə olaraq
1990-cı il noyabrın 17-də görkəmli
dövlət xadiminin sədrliyi ilə ke-
çirilən Naxçıvan parlamentinin
iclasında qaldırılması, Naxçıvan
Muxtar Respublikasının adından
“sovet sosialist” sözlərinin çıxa-
rılması, SSRİ-nin qorunub sax-
lanması ilə bağlı keçirilən refe-
rendumda Naxçıvan Muxtar Res-
publikasının iştirak etməməsi, aq-
rar islahatların keçirilməsi, Azər-
baycanda milli ordu quruculuğuna

Naxçıvan Muxtar Respublikasın-
dan başlanılması müstəqil döv-
lətçilik yolunda atılan ilk addımlar
idi. Həmçinin bu qədim diyarda
Dünya azərbaycanlılarının həm-
rəyliyinin əsasının qoyulması,
blokada şəraitində yaşayan Nax-
çıvanın gələcək inkişafını təmin
edəcək işlərin bünövrəsinin ya-
radılması dahi rəhbərin qətiyyəti
və təşəbbüsü nəticəsində mümkün
olmuşdu. 
    Görülən işlərin sayəsində Nax-
çıvan yeni inkişaf yoluna qədəm
qoyur, cəmiyyət quruculuğu sa-
həsində qətiyyətli addımlar atırdı.
Lakin həmin dövrdə Azərbaycanda
ictimai-siyasi vəziyyət çox gərgin
idi. Hakimiyyətdə təmsil olunan
naşı insanların üzündən torpaqla-
rımız bir-birinin ardınca işğal olu-
nur, ölkədə hərc-mərclik hökm
sürür,  xalqın haqlı narazılığı hər
keçən gün daha da artırdı. Belə
bir şəraitdə – 1993-cü il iyunun
15-də görkəmli dövlət xadimi
Heydər Əliyev xalqın təkidli tələbi
ilə yenidən siyasi hakimiyyətə qa-
yıtdı. Bununla da torpaqlarımızın
işğalı dayandırıldı, ölkəmizdə milli
qurtuluş hərəkatının əsası qoyuldu
və 15 iyun müstəqil Azərbaycan
dövlətinin tarixinə “Milli Qurtuluş
Günü” kimi daxil oldu. Həmin
dövrdən sonra görkəmli dövlət
xadiminin uzaqgörən siyasəti nə-
ticəsində ölkəmizin təbii sərvət-
lərindən səmərəli istifadə edilməsi,
“Əsrin müqaviləsi”nin imzalan-
ması, Azərbaycanda iqtisadiyyatın

bütün sahələrinin inkişafına sər-
mayələrin qoyulması, sahibkarlığın
inkişaf etdirilməsi ölkəmizi yeni
inkişaf mərhələsinə çıxardı. Paralel
olaraq ölkəmizdə dövlət qurucu-
luğu prosesinə başlandı, güclü
ordu yaradıldı, ölkənin demokratik
prinsiplərini, insanların siyasi hü-
quq və azadlıqlarının toxunulmaz-
lığını bəyan edən müstəqil Azər-
baycan Respublikasının Konsti-
tusiyası qəbul olundu. Beləliklə,
tarix üçün çox qısa müddətdə
 ölkəmizdə hüquqi və dünyəvi
cəmiyyət quruculuğuna, eyni za-
manda müasir bazar iqtisadiyyatına
əsaslanan iqtisadi inkişafa nail
olundu.  
    Ordu hər bir ölkənin təhlükə-
sizliyinin qarantıdır. Bunu əsas
götürən Azərbaycan Respublika-
sının Prezidenti, Silahlı Qüvvələrin
Ali Baş Komandanı cənab İlham
Əliyev də ulu öndərin yolunu da-
vam etdirərək ordu quruculuğuna
xüsusi diqqət yetirir. Bu sahədə
həyata keçirilən tədbirlərin nəticəsi

olaraq  müdafiə təhlükəsizliyi
ilbəil möhkəmləndirilir, hərbi his-
sələrin maddi-texniki təminatı
gücləndirilir, əsgəri-məişət-yaşayış
kompleksləri tikilir, şəxsi heyətin
döyüş və mənəvi hazırlığı əhə-
miyyətli dərəcədə artırılır. Uzun
illər ərazi bütövlüyümüzün sülh
yolu ilə bərpası üçün aparılan da-
nışıqlar nəticə vermədiyindən,
torpaqlarımız hərb yolu ilə işğal-
dan azad olundu. Cari il sentyabrın
27-də mənfur düşmənin Azərbay-
cana növbəti hücum cəhdi milli
ordumuzun bütün cəbhəboyu əra-
zilərdə əks-hücuma başlamasına
rəvac verdi. Nəticədə, cəmi 44
gün ərzində Azərbaycan ərazilə-
rinin böyük bir hissəsini hərbi
yolla işğaldan azad etdi. Noyabrın
8-də Şuşanın azad edilməsi isə
düşməni diz üstə çökdürərək ka-
pitulyasiyanı imzalamağa və digər
işğalda olan torpaqlarımızı geri
qaytarmağa məcbur etdi. Şuşanın
azad edilməsi xəbərini Bakıdakı
Şəhidlər xiyabanından xalqa çat-
dıran Azərbaycan Respublikasının
Prezidenti cənab İlham Əliyev
dedi: “Mən bu gün ulu öndər
Heydər Əliyevin məzarını ziyarət
etdim, onun ruhu qarşısında baş
əydim. Ürəyimdə dedim, xoşbəxt
adamam ki, ata vəsiyyətini yerinə
yetirdim. Şuşanı azad etdik! Bu,
böyük Qələbədir! Bu gün şəhid-
lərimizin, ulu öndərin ruhu şad-
dır! Gözün aydın olsun Azər-
baycan! Gözünüz aydın olsun
Dünya azərbaycanlıları!”

    Beləliklə, “Şuşasız Qarabağ, Qarabağsız, ümumiyyətlə, Azərbaycan yoxdur”, – deyən ümummilli
lider Heydər Əliyevin və bütünlükdə Dünya azərbaycanlılarının  bu böyük arzusu yerinə yetdi. Ulu öndər
Heydər Əliyev Azərbaycan xalqına müraciətində “Mənim başa çatdıra bilmədiyim bütün işləri İlham
Əliyev başa çatdıracaq”, – demiş və cənab İlham Əliyevi siyasi varisi elan etmişdi. Ötən 17 ildə ölkə
başçısı Heydər Əliyev dahiliyinin, onun uzaqgörən dühasının sübuta ehtiyacı olmadığını təsdiq etdi.
Şübhəsiz ki, Heydər Əliyev şəxsiyyəti təkcə dünənimizin, bu günümüzün deyil, həm də gələcəyimizin
fövqündə dayanan dahidir. Naxçıvan Muxtar Respublikası Ali Məclisi Sədrinin dediyi kimi: “Bu gün heç
kimin şübhə etmədiyi reallıq bundan ibarətdir ki, dahi Heydər Əliyev faktoru təkcə iyirminci əsr Azər-
baycanının deyil, iyirmi birinci əsr Azərbaycanının da gerçək simasını və inkişaf perspektivlərini
müəyyənləşdirir. Bu böyük şəxsiyyətin Azərbaycan naminə gördüyü işlər ölkəmizin milli sərhədlərini
aşaraq, bütövlükdə, regionun və dünya sivilizasiyasının da tərəqqisinə xidmət edir. Təsadüfi deyil ki,
məşhur dövlət və ictimai xadimlər ulu öndərimizi iyirminci əsr dünya siyasi fikir tarixinin canlı
əfsanəsi və siyasət patriarxı adlandırırdılar…”.

“Şərq qapısı”

Øß ÃÐ
Doğma, canım-varlığım qədər
sevdiyim Azərbaycanım
mənim qibləgahımdır

Təsisçi: Naxçıvan Muxtar Respublikası Ali Məclisi və Nazirlər Kabineti

Gündəlik ictimai-siyasi qəzet

qapısı
Qəzet 1921-ci

ildən çıxır Sayı: 217 (23.629)

12 dekabr 2020-ci il, şənbə

    Hər bir xalqın tarixində mühüm rol oynamış şəxsiyyətlər olur. Hansı ki həmin şəxsiyyətlər
tarixin müəyyən bir zamanında ölkəsini, xalqını tarixin ən ağır sınaqlarından çıxararaq əbədiyyət
zirvəsinə ucalırlar. Azərbaycanın şanlı səhifələrlə dolu müstəqillik tarixinin müəllifi, xalqımızın
xilaskarı və qurucu lideri Heydər Əliyev də belə dahilərdəndir.

Əbədiyyət zirvəsi

    Dekabrın 11-də muxtar res-
publikanın ümumtəhsil məktəb-
ləri ilə Naxçıvan şəhərindəki
Heydər Əliyev Muzeyi arasında
“Ürəklərdə yaşayan dahi” mövzu -
sunda interaktiv dərs keçilib.
    İnteraktiv dərsdə muzeyin
bələdçisi Gülnar Quluzadə əv-
vəlcə mədəniyyət müəssisəsi barədə şagirdlərə
ətraflı məlumat verib. Bildirib ki, Heydər Əliyev
Muzeyi Naxçıvan Muxtar Respublikası Ali Məclisi
Sədrinin 1999-cu il fevralın 18-də imzaladığı Sə-
rəncam əsasında yaradılıb və həmin il may ayının
10-dan fəaliyyətə başlayıb. Hələ ümummilli liderin
sağlığında yaradılan muzeydə ulu öndərin həyatının
müxtəlif dövrlərinə həsr olunmuş eksponatlar, eləcə
də dahi şəxsiyyətin Naxçıvan Muxtar Respublikası
Ali Məclisinin Sədri vəzifəsində işlədiyi dövrdə
qəbul etdiyi müxtəlif tarixi sənədlər toplanıb.
    Açıq dərsdə vurğulanıb ki, dahi rəhbərin Vətə-
nimizin suverenliyi, ölkəmizin düşdüyü bəlalardan
xilası, Azərbaycanın inkişafı naminə mübarizədə
əvəzolunmaz xidmətləri Onu hələ sağlığında xalqı-

mızın ümummilli liderinə çevirib. Heyrətamiz ida-
rəçilik istedadına, mətin iradəyə və böyük əzmkarlığa
malik ulu öndərimiz Azərbaycana rəhbərliyinin
birinci dövründə ölkəmizi tənəzzül burulğanından
çıxararaq respublikamızı qısa vaxt ərzində qabaqcıl
və nüfuzlu ölkə səviyyəsinə yüksəldə bilib. Qüdrətli
siyasətçinin əzmi və iradəsi ilə Azərbaycan dövləti
1990-1993-cü illərin ağır hadisələrindən keçib
gələrək parçalanıb məhv olmaq təhlükəsindən qur-
tarıb. Vurğulanıb ki, ulu öndərin 1993-cü ilin

iyununda siyasi hakimiyyətə
yenidən qayıdışından sonra
Azərbaycanda əldə edilmiş
milli birlik xalqımızın ən qiy-
mətli mənəvi-ideoloji sərvə-
tinə çevrilib. 
Qeyd olunub ki, bugünkü

güclü, qüdrətli Azərbaycanı
O, öz əlləri ilə qurub-yaradıb, bütün dünyaya
tanıdıb. Ulu öndər ölkəmizin siyasi, sosial-iqtisadi
inkişaf konsepsiyalarını işləyib hazırlayıb və real-
laşdırılmasını təmin edib. Müdrik rəhbər xalqımıza
zəngin maddi və mənəvi dəyərlər, siyasi-iqtisadi
cəhətdən etibarlı dayaqlar üzərində qurulmuş
müstəqil Azərbaycan dövlətini miras qoyub. Ulu
öndər Heydər Əliyev xalqımız qarşısında misilsiz
xidmətləri ilə bu gün hər birimizin qəlbində yaşayır.
Bu böyük insanın həyat yolu hər bir məktəbliyə,
hər bir gəncə nümunədir.
    İnteraktiv dərs 200-dən çox ümumtəhsil mək-
təbində izlənilib.

Naxçıvan Muxtar Respublikası
Təhsil Nazirliyinin mətbuat xidməti

    AMEA Naxçıvan Bölməsində
Azərbaycan xalqının ümummilli lideri
Heydər Əliyevin anım gününə həsr
olunmuş “Əbədiyaşar lider” mövzu -
sunda interaktiv dərs keçilib.
    Dərsdə bölmənin sədri, akademik
İsmayıl Hacıyev şagirdlərə ulu
öndərin dövlət adamına xas olan
xüsusiyyətləri, həyat və fəaliyyətinin
dövrləri, Azərbaycan SSR-in Dövlət
Təhlükəsizliyi orqanlarında fəaliyyəti,
Azərbaycan SSR-in rəhbəri, SSRİ Na-
zirlər Soveti sədrinin birinci müavini
kimi siyasi  xidmətləri, Naxçıvan Muxtar
Respublikası Ali Məclisinin Sədri kimi
diyarımızın inkişafında və müstəqil Azər-
baycan dövlətinin qurulmasında əvəzsiz
rolu, müstəqil Azərbaycan Respublikasının
rəhbəri kimi ölkəmizin sosial-iqtisadi tə-
rəqqisində, daxili və xarici siyasətinin
müəyyənləşdirilməsindəki xidmətləri
haqqında danışıb. Dərsdə dünya siyasi
xadimlərinin ulu öndər Heydər Əliyev
haqqında tarixi fikirləri barəsində də
ətraflı məlumat verilib. 
    Bildirilib ki, siyasi müdriklik, dövlət
idarəçiliyində yüksək səriştə, milli ma-
raqların hər şeydən üstün tutulması,
qətiyyətlilik və dəmir iradə ümummilli
lider Heydər Əliyevin fəaliyyətinin ana
xəttini təşkil edirdi. Dahi şəxsiyyət
Azərbaycanın milli dövlətçiliyinin
xilaskarı və müstəqilliyinin təminatçısı,

bütöv bir xalqı böyük məhrumiyyət-
lərdən qorumağa və onun ən şərəfli ta-
rixini yaratmağa nail oldu. İstər Azər-
baycana rəhbərlik etdiyi sovet dönə-
mində, istərsə də yüksək rəhbər vəzi-
fələr daşıdığı sonrakı dövrlərdə Heydər
Əliyev dühası, cəsarəti və müdrikliyi
baxımından həmişə seçilib. 
    Xalqın əbədi sevgisini qazanan ulu
öndərin ölkənin dərin ictimai-siyasi və
iqtisadi böhrandan çıxarılmasında, və-
təndaş müharibəsinin qarşısının alın-
masında, Azərbaycan Respublikasının
dövlət müstəqilliyinin qorunmasında və
möhkəmləndirilməsində, dövlətimizin
beynəlxalq aləmdə böyük uğurlar qazan -
masında, Azərbaycan dövlətçiliyinin
nailiyyətlərində müstəsna xidmətləri xal-
qımız tərəfindən sonsuz məhəbbət və
dərin ehtiram hissi ilə yad edilir, onun
əziz xatirəsi daim qəlbimizdə yaşayır.
    Qeyd edək ki, interaktiv dərs 200-dən
çox ümumtəhsil məktəbinin şagirdləri
tərəfindən izlənilib.

- Güntac ŞAHMƏMMƏDLİ

Ümummilli liderin anım gününə həsr olunmuş tədbirlər keçirilib

    Möhtəşəm Qələbəyə həsr olun-
muş Zəfər paradında 3000 nəfərdən
artıq şəxsi heyət, 150-dək hərbi
texnika, o cümlədən silahlanmaya
yeni qəbul edilmiş müasir hərbi
texnika, raket və artilleriya qurğuları,
hava hücumundan müdafiə sistem-
ləri, hərbi gəmi və katerlər, eləcə
də Vətən müharibəsi zamanı Azər-
baycan Ordusunun darmadağın et-
diyi, düşməndən ələ keçirdiyi hərbi
qənimətlərin bir qismi nümayiş
olundu. Hələ iki il bundan əvvəl –
milli ordumuzun yaradılmasının
100 illiyinə həsr olunmuş hərbi pa-
radda Ali Baş Komandan cənab
İlham Əliyev demişdi: “Gün gələ-
cək, işğaldan azad olunmuş tor-
paqlarda qaldırılacaq Azərbaycan
bayrağı Azadlıq meydanına gəti-
riləcək və hərbi paradda göstəri-
ləcək”. Və həmin gün gəldi. Müzəffər
Ali Baş Komandan sözünə sadiq
qalaraq Qalib Ordunun üçrəngli bay-
rağının Zəfər paradında bir daha nü-
mayiş etdirilməsinə nail oldu. 
    Paradda Silahlı Qüvvələrimizin
ayrı-ayrı qoşun növlərinin bölmələri
hərbi marşın sədaları altında təntənəli
surətdə tribuna önündən keçdilər.
Parad heyətinin tərkibində Naxçıvan
Əlahiddə Ümumqoşun Ordunun Xü-
susi Təyinatlı dəstələri və ilk dəfə
Azadlıq meydanında paradda iştirak
edən Heydər Əliyev adına Hərbi
Liseyin kursantları da vardı. 
    Bu Zəfər paradı hərbi, siyasi, mə-

nəvi yükünə görə digərlərindən fərq-
lənir. İlk olaraq ayyarımlıq Vətən
müharibəsində düşmən ordusunu ta-
mamilə darmadağın edən, psixoloji
baxımdan onu uzun illər qorxu altında
yaşamağa məhkum qoyan, hüquqi-
siyasi baxımdan isə müharibə qa-
nunlarına yüksək səviyyədə əməl
edərək tam ədalətli və haqlı mübarizə
aparan Azərbaycan Silahlı Qüvvələri
ölkəmizin siyasi arenada nüfuzunu
xeyli artırdı. Qələbə paradının möh-
təşəm görüntüləri dost ölkələrə qürur
və sevinc, Azərbaycanı sevməyənlərə
isə qorxu, bədbinlik bəxş etdi. Bu
ümummilli hadisəyə maraq o qədər
böyük idi ki, paradın keçirilməsi
dünyanın hər tərəfindən izlənilirdi.
Hərbi, siyasi ekspertlər, nüfuzlu ic-
timai xadimlər bu hadisənin mahiy-
yəti haqqında maraqlı açıqlamalar
verdilər. Məsələn, rusiyalı politoloq,
beynəlxalq münasibətlər üzrə ekspert
Yevgeni Mixaylov deyir: “Bakı kü-
çələrindən Azərbaycanın və qardaş
Türkiyənin minlərlə döyüşçüsü ad-
dımladı. Paytaxt sakinlərinin xilaskar -
ları necə şadlıqla qarşıladıqlarını da
görmək çox gözəldi. Xalqın yadda-
şına əbədi həkk olunacaq bu gün,
həmçinin bütün işğalçılara da ölkəyə
hücum etməklə, buna bənzər təntənəli
tədbirlərə əsas verməməyin onlar
üçün daha yaxşı olacağını xatırla-
dacaq”. Ekspert paradda ayrıca di-
varda düşməndən qənimət götürül-
müş hərbi texnikaların nömrələrini

göstərməyin mənalı olduğunu da
qeyd edib: “Bu da əvvəllər Qara-
bağda öldürülmüş, didərgin salınmış
azərbaycanlılara məxsus şəxsi av-
tomobillərin nömrələrini bir divarda
nümayiş edənlərə mesajdır. Yəni –
bizim üstümüzə silah çəkən kim
olsa, elə həmin silahdan öləcək”.
    “Bakıda bu gün keçirilən Zəfər
paradı Azərbaycanın qələbə çaldığı,
Ermənistanın təslim olduğu 44 gün-
lük müharibənin son nöqtəsi oldu.
Müasir tarixdə bu cür paradların
təntənəli, yaddaqalan tədbirlər ol-

duğunu görürük. Hərbi parada görə
xeyli dərəcədə dövlətin nüfuzu da
ölçülür. Bakıdakı parad da çox möh-
təşəm keçdi, Azərbaycan Ordusunun
bugünkü qüdrəti ortaya qoyuldu”.
Bu fikirləri isə digər rusiyalı hərbi
ekspert və jurnalist İqor Korotçenko
dilə gətirdi. Ekspert bildirdi ki, bu,
nəinki regional, hətta beynəlxalq
miqyaslı hadisədir, bir çox ölkələrdə
izlənilib. Azərbaycan 30 illik iş-

ğaldan sonra ərazi bütövlüyünü,
suverenliyini bərpa etməyi bacaran
müasir dövrün yeganə ölkəsidir. 
    Onun sözlərinə görə, paradda
Azərbaycan Ordusunun həqiqi qüd-
rəti, Ermənistan ordusunun isə zəifliyi
ortaya qoyulub: “Bu paradı keçir-
məklə Azərbaycan beynəlxalq hü-
quqa sadiq olduğunu nümayiş etdi-
rərək ölkə suverenliyini gücləndir-
mək, müasir şaxələndirilmiş iqtisa-
diyyat qurmaq istiqamətində əvvəlcə
görkəmli dövlət xadimi Heydər
Əliyevin, sonra cənab İlham Əliyevin
yeritdikləri siyasətin düzgün oldu-
ğunu bir daha göstərdi. Hərbi qələ-
bələr, əvvəla, dövlətin dayanıqlılığı,
güclü iqtisadiyyata malik olduğu ilə
şərtlənir. Həmçinin bugünkü Azər-
baycan cəmiyyətinin də səviyyəsi
özünü göstərdi. Ermənistan ordusu-
nun qəhrəman ordu olması, Azər-
baycan Ordusunun isə zəifliyi barədə

erməni politoloqların, ekspertlərinin
yalanlarını çox eşitmişik. Lakin həyat
bütün bunları yerbəyer etdi, bu gün
ermənilərin geri çəkilərkən atıb get-
diyi, bir qismi yararlı vəziyyətdə
olaraq qənimət götürülmüş xeyli
sayda hərbi texnika gördük. Həmin
texnikaları nümayiş etdirməkdə məq-
səd bu müharibənin “Qarabağ mü-
dafiə ordusu” adlı hansısa qondarma
birləşməyə qarşı yox, iki ordu ara-

sında, yəni Azərbaycan ilə Ermə-
nistan orduları arasında getdiyini
göstərməkdir. Ermənistan ordusu da
müasir silahlardan istifadə edib, lakin
gerçək döyüşlərdə Azərbaycan əsgər
və zabitləri hərbi hazırlıq, mənəvi
səviyyə baxımdan düşməni dəfələrlə
üstələyiblər”. 
    Maraqlı məqamlardan biri də
odur ki, paradda indiyədək əvvəllər
üzə çıxarılmayan birləşmə olan Xa-
rici Kəşfiyyat Xidmətinin xüsusi
təyinatlıları da iştirak edirdi. İndi-
yədək ermənilər sosial şəbəkələrdə
hay-küy salıb guya Azərbaycan tə-
rəfində qara geyimli Türkiyə xüsusi
təyinatlılarının vuruşması barədə
məlumatlar yayırdılar. İndi isə təs-
diqləndi ki, bunlar, əslində, Azər-
baycan xüsusi təyinatlıları imiş. 
     Yeri gəlmişkən, Bakıda keçirilən
hərbi parad xarici medianın da diqqət
mərkəzində idi. Zəfər paradı haqqında

Moldovanın nüfuzlu “Tribuna”,
“Noi”, “İPN” və “Deschide” xəbər
agentliklərinin rəsmi internet səhi-
fələrində, Özbəkistanın fikr.uz, qa-
lampir.uz və interpress.uz portalla-
rında, Gürcüstanın report.ge, palit-
ranews.ge, aktual.ge, kavkasia.net,
24news.ge, gaxa.ge internet resurs-
larında, Qətərin “Aljazeera”, İorda-
niyanın “Almamlaka”, Misirin “Nile”
və “ExtraNews”, həmçinin “Əl-Ərə-
biyyə” və “Skynews Arabia” tele-
kanallarında materiallar təqdim olu-
nub. Həmçinin Ukraynanın “RBK-
Ukrayna”, Ukrinform, UNIAN, “İn-
terfax-Ukrayna” informasiya agent-
liklərinin, “Gordon”, “Segodnya”,
“Dialog”, “Podrobnosti” və digər
portalların yaydıqları informasiya-
larda, 1+1, “Ukrayna 24”, “TCN”,
“Pryamoy”, eləcə də digər ölkələrin
telekanallarında yayımlanıb. Türkiyə
televiziyaları isə hərbi paradı birbaşa
yayımlayıblar. Təqdim olunan reportaj
və materiallarda Azərbaycan Res-
publikasının Prezidenti, Müzəffər
Ali Baş Komandan cənab İlham
Əliyevlə yanaşı, Türkiyə Respubli-
kasının Prezidenti Rəcəb Təyyib
Ərdoğanın da iştirakı xüsusi vurğu-
lanıb. Həmçinin Azadlıq meydanında
Ermənistan ordusundan qənimət
götürül müş hərbi texnikaların bir qis-
minin, eləcə də Azərbaycan Silahlı
Qüvvələrinə məxsus döyüş texnikasının
nümayiş etdirildiyi qeyd olunub.
    Bəli, Zəfər paradı ordumuzun
düşmən üzərində tam və birdəfəlik
Qələbəsinin tərənnümüdür. Bu zəfər
xalq-ordu birliyinin təcəssümü, düş-
mənə qarşı dəmir yumruq kimi bir-
ləşmiş bir xalqın müqəddəs Vətən
sevgisinin təntənəsidir. Həmçinin
bu Zəfər paradı Azərbaycanda yeni
zəfərlərin başlanğıcı, yeni inkişafa
açılan bir qapıdır. Zəfərin və yeni
inkişafın mübarək, Azərbaycan! 

- Səbuhi HƏSƏNOV

    10 dekabr 2020-ci il... Bakı şəhəri, Azadlıq meydanı... Bu təqvim
tarixi yaddaşımıza əbədi yazıldı. Çünki Azərbaycan öz müstəqilliyinin
bərpasından sonra ilk dəfə Qalib Ordu kimi möhtəşəm Qələbə paradına
sahiblik etdi. 44 günlük Vətən müharibəsinin nəticəsi olaraq imzalanan
Bəyannamədən bir ay sonra keçirilən bu parad, sözün həqiqi mənasında,
ərazi bütövlüyümüz uğrunda aparılan haqq mübarizəmizin yekun
hesabatı oldu. Bu paradın başqa ölkələrdə keçirilən qələbə paradlarından
fərqi həm də onda idi ki, bu Zəfər yürüşündə iki dövlətin bir milləti
yenə birlikdə idi. Parada hazırlıqla bağlı ilk məruzə də hər iki dövlətin
rəhbərinə olundu və qardaş ölkələrin Dövlət himnlərinin ifası ilə
başladı. Ümumilikdə, bu əlamətdar gündə Silahlı Qüvvələrin Ali Baş
Komandanı cənab İlham Əliyev, Türkiyə Respublikasının Prezidenti
Rəcəb Təyyib Ərdoğan və hər iki dövlətin ordu təmsilçilərinin birgə
iştirak etməsi bir daha Türkiyə-Azərbaycan qardaşlığının və gücünün
bütün dünyaya nümayişi idi. Zəfər paradı düşmən üzərində 

Qələbəmizin təntənəsidir

Naxçıvan şəhər 2 nömrəli tam orta məktəb



3

    Odlar diyarının  ayrılmaz hissəsi
kimi Naxçıvan bütün tarixboyu
Azərbaycanla birgə addımlamış
və eyni taleyi yaşamışdır. Əzəli-
əbədi düşmənimiz olan Ermənis-
tanın təcavüzkar siyasəti nəticə-
sində bu ulu diyar öz  Azərbayca-
nından cismən ayrıldı. Ölkəmizin
digər bölgələri ilə əlaqəsi kəsil-
dikdən sonra blokada şəraitində
qalan Naxçıvan bir çox çətinliklərlə
üzləşməli oldu. Ermənistanın heç
bir ağıla və məntiqə söykənməyən
saxta torpaq iddiaları diyarımızdan
da yan keçmədi. Təsadüfi deyil
ki, 1990-cı il yanvarın 19-dan 20-nə
keçən gecə Qızıl Ordunun Bakıya
hücumundan 8 saat əvvəl erməni
təcavüzkarları tərəfindən Naxçı-
vanın Kərki kəndi işğal edildi.
Bununla da kifayətlənməyən mən-
fur düşmən Naxçıvanla-Bakı ara-
sındakı nəqliyyat vasitələrini xal-
qın üzünə bağladı. Bütün Azər-
baycan xalqı ilə birgə Naxçıvan
da erməni daşnaklarının alnımıza
yazdığı bu acı taleyi yaşamağa
məcbur oldu. İllər bir-birini yola
salsa da, yenə də keçmiş günləri
xatırlayarkən, çəkdiyimiz iztirab-
ları düşünərkən qəlbimizdəki nisgil
alovu körüklənir.
    90-cı illərin şaxtalı qışı təbiətlə
birgə xalqın sabaha olan ümidlərini
də dondurmuşdu. Bir tərəfdən ye-
nicə ayaq açmış müstəqilliyimizə
qarşı rus imperiyasının hədə-qor-
xuları, digər tərəfdən saxta iddia-
larla xalqımızı sıxışdırmağa çalışan
erməni dığaları qara bulud kimi
başımızın üstünü almışdı. Lakin
bu çətinliklər heç vaxt xalqın əz-
mini, iradəsini sındırmadı, onları
bir yumruq kimi birləşdirdi. Vətə-
ninə dərin sədaqət bəsləyən xalqı-
mız elin xilaskar oğlu ulu öndər
Heydər Əliyevin ətrafında cəm
olaraq 1992-ci ildə Yeni Azərbay-
can Partiyasını yaratdı. Partiyanın
yaranması ölkəmizə, eləcə də mux-
tar respublikaya hərtərəfli inkişaf
və rifah gətirdi.
    Ötən 30 ilə qısa baxış göstərir
ki, Naxçıvan çətin və bir o qədər
də məşəqqətli yollardan keçərək öz
tarixinin ən yüksək zirvəsinə çat-
mışdır. Muxtar respublikada aparılan
yenidənqurma və abadlaşma işlə-
rinin bəhrələri gündən-günə artır.

Qədim abidələrimizin bərpası ilə
100 minlərlə turistə qapı açmaqla
bərabər, yeni yaşayış binaları, sosial
obyektlər, məktəb binaları, məscid
kompleksi tikilib xalqın istifadəsinə
verilir. Naxçıvanda görülən bu
məqsədyönlü işlər heç də sözlə
ifadə ediləcək qədər asan başa gəl-
məmişdir. Bu uğurları biz ulu
öndər Heydər Əliyev siyasətinin
layiqli davamçısı olan, dünya boy-
da Naxçıvan sevgisini qəlbinə sığ-
dıran, yurduna dərin məhəbbət
bəsləyən və ona misilsiz xidmətlər
göstərən Naxçıvan Muxtar Res-
publikası Ali Məclisinin Sədri cənab
Vasif Talıbova borcluyuq. O, yur-
duna sonsuz məhəbbətlə, Naxçı-
vanı, sözün həqiqi mənasında, cən-
nətə çevirmişdir. Naxçıvana cənnət
dedikdə yanılmıram, çünki muxtar
respublikamızın rəhbəri ulu öndər
Heydər Əliyevin yolu ilə uğurla
addımlayaraq yeni bir Naxçıvan
qurub yaratmışdır. 
    Azərbaycan Respublikasının Pre-
zidenti cənab İlham Əliyev hər za-
man Naxçıvanı diqqət mərkəzində
saxlamış, Naxçıvan Muxtar Res-
publikasına etdiyi bir çox səfərlərdə
mühüm əhəmiyyətli sosial obyekt-
lərin açılışında şəxsən iştirak etmiş
və görülən işləri yüksək qiymət-
ləndirmişdir.
    Muxtar respublika ərazisindəki
ucqar kəndlərimizdə yeni məktəb
binaları, səhiyyə məntəqələri, ki-
tabxanalar, kənd və xidmət mər-
kəzləri sakinlərin istifadəsinə ve-
rilmişdir. Xatırlayıram, 10-12 il
bundan öncə orta məktəbdə oxu-
yarkən məktəbimiz təmirsiz halda
idi. Sinif otağının çürümüş taxta
döşəməsi ayaq basarkən eybəcər
səs çıxarır, divarların suvağı uçub
tökülürdü. Məktəb binası yenidən
qurulduqdan sonra bütün çətinliklər
aradan qalxdı. Hər gün maşınların
şütüdüyü, bir zamanlar palçıq olan
yollar indi asfaltlanmış və yol bo-
yunca işıq dirəkləri ucaldılmışdır.
Sözügedən yenidənqurma və abad-
laşdırma işləri kənd təsərrüfatı və
iqtisadiyyat sahəsində də öz bəh-
rəsini verməkdə davam edir. Xa-
tırlayıram ki, balaca olarkən kən-
dimizdə arpa sahəmiz vardı. Biçin
vaxtı gəldikdə babam deyirdi ki,
yenə qara ay gəldi çıxdı. Ha gözlə

ki, kəndə kombayn gələcək. Bir
zamanlar bu sözlər bütün kənd ca-
maatının dilində idi. İndi isə hər
rayonun özündə müxtəlif kənd tə-
sərrüfatı texnikaları sakinlərin ix-
tiyarına verilmiş, bu çətin prob-
lemlər aradan qalxmışdır. Bir za-
manlar insanların yuxusuna haram
qataraq gecədən-səhərə qədər göz-
lədikləri çörək növbələri indi bu
gün bizə nağıl təsiri bağışlayır.  Bu
gün mübaliğəsiz deyə bilərik ki,
azadlıq memarımız ulu öndər
Heydər Əliyevin dövlətçilik mək-
təbində yetişən  Ali Məclisin Sədri
muxtar respublikamızı Avropa mə-
kanları ilə müqayisə ediləcək bir
inkişaf səviyyəsinə çatdırmağa qadir
oldu. Jurnalist Sahil Tahirli “Ya-
ratmaq amalı” kitabında yazır:
“Naxçıvan televiziyasının arxiv
fondunda 25-30 il əvvələ aid çox
dəyərli videokadrlar mühafizə olu-
nur. 1996-cı ilə aid həmin video -
xronikalardan birində öz platfor-
masını açıqlayan Ali Məclisin Sədri
deyir ki, “Bütün qüvvə və bacarı-
ğımı Naxçıvanın çiçəklənməsinə
sərf edəcəyəm. Ordu quruculuğu,
təhsil, intellektli və vətənpərvər
gəncliyin yetişdirilməsi fəaliyyə-
timdə üstün istiqamət olacaq”.
    Bu gün artıq Azərbaycan tarixə
adını qızıl hərflərlə yazdı. Dillərə
dastan olan qəhrəmanlıq salnamə-
miz nəticəsində 30 illik nisgil alovu
söndü. Bu qələbə Azərbaycan, o
cümlədən muxtar respublika üçün
böyük önəm daşıyır. Çünki ermə-
nilərin biabırçı şəkildə imzaladığı
təslim aktı ilə diyarımızın ana Və-
tənlə  cismani ayrılığı sona çatacaq.
Naxçıvan tezliklə ərazi etibarilə
birbaşa Azərbaycana birləşəcək.
Naxçıvanla qərb rayonlarımız ara-
sında quru yolunun açılması muxtar
respublikanın iqtisadi inkişafında
mühüm rol oynayacaq. Türkiyə
Respublikası ilə vahid quru yolunun
bərpa olunması və Ermənistanla
İran İslam Respublikası arasındakı
quru yolunun kəsilməsi Ermənis-
tanın özünü blokada vəziyyətinə
salacaq. Bir zamanlar xalqımızın
başına açdıqları acı taleyi indi
özləri cəzasını çəkməklə ödəyir və
ödəyəcək. 
    Atılan uğurlu addımlar, görülən
bütün məqsədyönlü işlər sayəsində
muxtar respublikamızın rəhbəri
Heydər Əliyev dəstxətinə sadiq ol-
muş və ulu öndərin etimadını doğrult-
maqla biz gənclər üçün əsl  vətən-
pərvərlik örnəyinə çevrilib. O,Və-
təninə olan sevgini yalnız sözdə
yox, əməldə göstərmiş və Vətəninə
sadiq bir şəxsiyyət kimi dərin el
məhəbbəti qazanmışdır. Biz də bir
Azərbaycan gənci kimi bizim üçün
qurulan bu gözəl şəraitdən səmərəli
istifadə etməli, onları qoruyub gə-
ləcək nəsillərə ötürməli, ulu öndər
Heydər Əliyevin yaratdığı Azər-
baycana  layiqli vətəndaş olmalıyıq.
Çünki Vətəni sevmək hər bir şəxsin
borcudur. Məhz həyatın mənası qə-
dir-qiymət bilməkdir. Vətən pərvərlik
isə dildə yox, əməldə olmalıdır.

Məcid ƏKBƏROV
Naxçıvan Dövlət Universitetinin

Jurnalistika ixtisası üzrə 
II kurs tələbəsi

Məşəqqətli günlərdən aydın 
sabahlara

    Şərur Rayon Uşaq Xəstəxana-
sında pediatr və tibb işçiləri üçün
maarifləndirici seminar keçirilib.
    Xəstəxananın baş həkimi Günay
Quliyeva bildirib ki, hazırda əhali-
nin, xüsusən məktəbyaşlı uşaqların
sağlamlığının qorunmasına, onların
müayinə və müalicəsinə, dispanse-
rizasiyasının təşkilinə xüsusi diqqət
yetirilir.     
    Qeyd olunub ki, Naxçıvan Mux-
tar Respublikası Ali Məclisi Sədrinin
2018-ci il 9 oktyabr tarixli Sərəncamı
ilə təsdiq olunmuş “Naxçıvan Muxtar
Respublikasında uşaqların icbari
dispanserizasiyadan keçirilməsinə
dair 2018-2022-ci illər üçün Dövlət
Proqramı” uşaq əhalisinin sağlam-
lığının qorunmasında yeni mərhələ
açıb. Naxçıvan Muxtar Respublikası
Səhiyyə Nazirliyi tərəfindən xüsusi
tədbirlər planı hazırlanaraq Dövlət
proqramı icra edilir.   
    Pediatr Hüseyn Abbasov im-

munlaşdırmanın yolu ilə peyvəndlə
əhatəolunma səviyyəsinin  yüksəl-
dilməsinin əhəmiyyətindən bəhs
edib. Vurğulanıb ki, rayon ərazisində
yaşayan və qeydiyyata alınan uşaq-
ların bütünlüklə profilaktik peyvənd
olunmasında məqsəd onların möv-
cud infeksion və digər xəstəliklərdən
qorunmasıdır.  Uşaqların peyvəndə
cəlb edilməsi əhali arasında yolu-
xucu epidemiyaların qarşısını al-
mağa xidmət edir.   
     Həkim-laborant Coşqun Babayev
peyvəndlərin saxlanma, qablaşdırma
və daşınması barədə məlumat verib.
    Qeyd edək ki, Azərbaycan Res-
publikasının Milli Peyvənd Pro -
qramına uyğun olaraq bu gün muxtar
respublikada uşaqlar arasında 11 xəstə -
liyə qarşı peyvənd işləri təqvimə
uyğun həyata keçirilir. 

Naxçıvan Muxtar Respublikası 
Səhiyyə Nazirliyinin 

mətbuat xidməti

Maarifləndirici seminar

  Naxçıvan Dövlət Universitetində ABŞ-da yaşayan DOCOFIT şir-
kətinin qurucusu Rahib Heydərov “Pandemiya dövründə onlayn te-
lemedicine” mövzusunda vebinar təlim keçib. 

    Təlimdə Naxçıvan
Dövlət Universitetinin
Tibb fakültəsinin, pro-
fessor-müəllim heyəti,
rezident və tələbələri,
Naxçıvan Muxtar Res-
publikası Səhiyyə Na-
zirliyinin əməkdaşları
iştirak ediblər. Vebinarı
giriş sözü ilə açan Naxçıvan Dövlət Universiteti Elmi tədqiqatların əla-
qələndirilməsi bölməsinin müdiri Rza Məmmədov  bildirib ki, pandemiya
səbəbi ilə bütün ölkələrdə insanların sağlamlıqları ilə əlaqədar xəstəxanalara
getməsi və müayinə olunmasının riskli olduğu bir dövrdə “telemedicine”çox
mühüm rol oynayır. Bununla bağlı olaraq Naxçıvan Muxtar Respublikasında
tibb sahəsində informasiya-kommunikasiya texnologiyalarının  imkan-
larından geniş istifadə olunması üçün quruculuq işləri aparılıb və dünya
standartlarına cavab verəcək şəkildə formalaşdırılıb.
    DOCOFIT şirkətinin  qurucusu  Rahib Heydərov “Telemedicine və
PEMAR (şəxsi elektron tibb sistemi) haqqında geniş məlumat verib.
Hər hansı bir xəstəlik səbəbindən  həkim yanına gedən şəxsin  həmin
andan etibarən şəxsi tibbi qeyd sistemi yaradıldığını və burada
xəstəliklərin nəzarəti və izlənməsinin vacib olduğunu bildirib. Təlim
iştirakçılarının diqqətinə çatdırılıb ki, müasir dövrdə “telemedicine”dən
geniş istifadə olunur. İnsanlar karantin dövründə evdə oturub həkimlə
“telemedicine” vasitəsilə əlaqə yarada və bununla da qarşı tərəfdəki
həkim kilometrlərlə uzaqda olan xəstəsinin sənədlərini əldə edə bilir.
Bu vasitəilə həkim həm xəstə ilə onlayn ünsiyyətdə ola, həm də
xəstənin analizləri, radioloji testləri, rentgenləri haqqında məlumatı
birbaşa əldə edə bilir.
   Sonda mövzu ilə bağlı suallar cavablandırılıb .

Telli MuSTAfAyeVA

Vebinar keçirilib

    Naxçıvan Muxtar Respublikası
Dövlət Vergi Xidməti və onun yerli
vergi orqanları tərəfindən noyabr
ayında  muxtar respublika ərazisində
fəaliyyət göstərən ticarət, iaşə, xid-
mət və digər sahələrdə yoxlama və
monitorinqlər davam etdirilib, 12
vergiödəyicisində qanunvericiliyin

pozulması faktları aşkar
olunub. 

Operativ vergi nəzarəti
tədbirləri zamanı 1 vergi -
ödəyicisində əhali ilə pul
hesablaşmalarının aparıl-
ması qaydalarına riayət
olunmaması, 1 vergiödəyi-
cisində pul vəsaitlərinin
uçotdan gizlədilməsi və 10

vergiödəyicisində isə “Fərqlənmə
nişanı” olmadan avtomobil nəqliyyatı
ilə sərnişin daşınması faktları aşkar
edilib və həmin şəxslər barəsində
qanunamüvafiq tədbirlər görülüb. 

Naxçıvan Muxtar Respublikası
Dövlət Vergi Xidmətinin 

mətbuat xidməti

Operativ vergi nəzarəti tədbirləri 
davam etdirilir

  Azərbaycanın ən qədim yaşayış məskənlərindən olan Naxçıvan
bəşər sivilizasiyasının ilkin mədəniyyət ocaqlarından biridir. Bu
qədim diyar min illərə şahidlik edən tarixi abidələri, füsunkar
təbiəti, ləziz təamları ilə Naxçıvana ayaq basan insanları təəccübləndirir.
Şanlı tariximizin izlərini  özündə qoruyub saxlayan, 3500 ildən çox
yaşı olan bu diyarın adına tarixdə ilk dəfə Klavdiy Ptolomeyin əsər-
lərində rast gəlinir. Mən də  Naxçıvanda doğulub boya-başa çatmış
bir gənc kimi şəhərimin gözoxşayan gözəlliyini tərif etməyi hər
zaman özümə borc və şərəf bilirəm.

    2020-ci ilin “İxrac” ili elan
olunması ticarət əlaqələrinin ge-
nişlənməsinə, yüksəkkeyfiyyətli, bey-
nəlxalq standartlara cavab verən
yerli istehsal məhsullarının dünya
bazarlarına çıxarılmasına və belə-
liklə, ixrac potensialının genişlən-
məsinə böyük stimul verib.
    Bununla bağlı növbəti tədbir 8-
11 dekabr tarixlərdə Uludağ Avto-
mobil İxracatçıları Birliyi tərəfindən
təşkil olunan “Autoexpo Turkiye
2020” adlı ilk beynəlxalq onlayn
avtomobil sərgisi olub. 

    Onlayn sərgidə muxtar respub-
likanı “Naxçıvan Avtomobil Zavodu”
Məhdud Məsuliyyətli Cəmiyyətinin
direktoru Səxavət Hümbətov təmsil
edib. Zavodun direktoru 3 gün da-
vam edən onlayn sərgidə bir sıra
şirkətlərin nümayəndələri ilə pers-
pektiv əməkdaşlıq imkanları haq-
qında qarşılıqlı müzakirələr aparıb.
    Qeyd edək ki, 55 nüfuzlu avto-
mobil və ehtiyat hissə istehsalçısı

olan şirkətlərin məhsulu nümayiş
olunan sərgidə dünyanın 63 ölkə-

sindən 300-dən çox ziyarətçi iştirak
edib. Məqsəd bu sahədə qabaqcıl

şirkətlər ilə təcrübə mübadiləsinə
nail olmaq, avtomobil sənayesində
yeniliklərin nümayişi, beynəlxalq
tərəfdaşlıq imkanlarının artırılması,
onlayn ikitərəfli (B2B) görüşlərin
keçirilməsi olub.
    Sahibkarların bu cür beynəlxalq
tədbirlərdə iştirakı iqtisadi əlaqələri
genişləndirməklə məhsul ixracının
artırılmasına təkan vermək baxı-
mından əhəmiyyət kəsb edir.  

Naxçıvan Muxtar Respublikası 
İqtisadiyyat Nazirliyinin 

mətbuat xidməti

Beynəlxalq onlayn avtomobil sərgisində 
muxtar respublika nümayəndəsi iştirak edib

Estafet

    Ümummilli liderimiz Heydər Əliyev 12 oktyabr 1999-cu
ildə Naxçıvan Muxtar Respublikasının 75 illiyinə həsr edilmiş
təntənəli yubiley mərasimində insanın xarakteri ilə doğulduğu
ərazi arasındakı əlaqəni mükəmməl şəkildə təsvir edərək
deyib: “Naxçıvanın çox gözəllikləri var. Birincisi, onun tə-
biətidir. Azərbaycanın hər yerində gözəl guşə tapmaq olar.
Haraya gedirsən, Azərbaycan gözəl bir yerdir. Amma mən
bu gün Naxçıvandayam və Naxçıvan haqqında danışıram.
Naxçıvanın təbiətinin gözəlliyi məğrurluq rəmzidir. Bax ət-
rafda görünən dağlar, qayalar, çılpaq torpaqlar – burada
yaşıllıq azdır – bu diyara xüsusi gözəllik verir. Ancaq bu
gözəllik, yenə də deyirəm, qəhrəmanlıq, məğrurluq rəmzidir.
O məğrur dağlar kimi insanlar da məğrurdurlar. Mən bu
fikri bir dəfə demişəm, bir də təkrar etmək istəyirəm – Nax-
çıvanın gözəlliyi kişi gözəlliyidir”.
    Əsrlərboyu Naxçıvana göz dikənlər möhtəşəm, əyilməz
dağların qüdrətinə  tab gətirə bilməyib, işğalçı qoşunlar bu
dağlarda məğlub edilib. Naxçıvanın qədim sakinləri dağları
müqəddəs sayıb, məğrurluq simvolu kimi qəbul edib, hər
dağa formasına, flora və faunasının gözəlliyinə görə ad
veriblər. 

Daş pasportumuz, maddi və mənəvi mədəniyyətimizin
təbii tarix muzeyi – Gəmiqaya 

Tunc və İlk Dəmir dövrlərində yaşayan Naxçıvan əha-
lisinin bədii təfəkkürünü, estetik baxışlarını və dini-

ideoloji təsəvvürlərini əks etdirən Gəmiqaya da, bu mənada,
qiymətli tarixi mənbədir. Ecazkar gözəlliyi, uzaq qərinə-
lərdən bəri, minillərboyu haqqında söylənilən mifləri, sıl-
dırımlı qayalarında qoruyub saxladığı zəngin tarixi abidələri,
yazılı daş salnamələri ilə xalqımızın milli-mənəvi dünyasını
ulu yaddaş çağlarına aparıb çıxarır.
    Qədim dünyanın ən müqəddəs yerlərindən biri sayılan
Gəmiqaya Ordubad rayonu ərazisində, Tivi və Nəsirvaz
kəndlərindən şimal-şərqdə, Kiçik Qafqazın ən yüksək
zirvəsi olan Qapıcıqda yerləşir. Naxçıvan Muxtar Res-
publikası Ali Məclisinin Sədri cənab Vasif Talıbovun “Or-
dubad rayonundakı Gəmiqaya abidəsinin tədqiq edilməsi
haqqında” 2001-ci il aprelin 26-da imzaladığı Sərəncama
əsasən burada yaradılan “Gəmiqaya” Tarix-Bədii Qoruğu bu
müqəddəs vəzifənin yerinə yetirilməsində atılan addımlardan
biridir. Burada, həmçinin “Gəmiqaya” Tarix-Bədii Qoruğu
və muzey üçün bina tikilib. 
     Gəmiqaya ulu babalarımızın əsrlərboyu inanc yeri olub. Bu
yerlərin 4 tərəfi oba, yaylaq, çay, çeşmə, bulaq və dərə-təpələr
qədim türk soylarının adı ilə bağlıdır. Qədim türk mədəniyyəti
üçün səciyyəvi olan qayaüstü rəsmləri özündə əks etdirən Gə-
miqaya abidələri Azərbaycan xalqının tarixinin, mənəvi mədə-
niyyətinin öyrənilməsi üçün böyük xəzinədir. Gəmiqaya abidəsi
ulu babalarımızın yaratdığı incəsənət əsəridir. Gəmiqayanın
qayaüstü abidələri 3000-3500 metr yüksəklikdə olan Qaranquş
yaylağında yerləşir. Lakin bundan başqa, bu tip təsvirlərə
Qapıçay zirvəsindən başlayaraq Qəmişölən və Nəbiyurdu yay-
lağınadək geniş bir ərazidə də rast gəlmək mümkündür. Təsvirlər
içərisində rast gəlinən insan, maral, keçi, öküz, ilan, quş, araba,
aslan, fantastik heyvan, damğa, ov səhnələri Azərbaycan
türkünün qədim mifologiyası ilə bağlıdır.
     Xalqımızın tarixi etnoqrafiyası və arxeologiyası üçün mühüm
əhəmiyyətə malik olan, bəşər tarixinin ilkin təkamül çağlarından
xəbər verən Gəmiqaya abidəsi qədim insanların dini, ideoloji,
mifoloji, siyasi görüşlərini əks etdirən qayaüstü rəsmlər toplu-
sudur. Süjet və kompozisiyasına görə fərqlənən bu rəsmlər əc-
dadlarımızın inanc və əmək fəaliyyəti ilə bağlıdır.
    Aparılan elmi-tədqiqatlar bir daha sübut edib ki, dünyanın
ən qədim yaşayış məskənlərindən olan Naxçıvan öz şərəfli,
şanlı tarixi ilə bəşəriyyətin ikinci atası sayılan Nuh Peyğəmbərin

quruya çıxdığı ərazidir.  Ona görə də ərazi müqəddəs torpaqdır. 

Nuh Peyğəmbərin yaddaş kitabı – Nəhəcir dağı

Hər tərəfdən sıldırım qayalarla əhatələnmiş bu dağ
Nuh Nəbinin tarix yaddaşı, onun adının yadigarıdır.

Dünya tufanından sonra Nuhun Naxçıvanda yaşaması, soy-
kökünün məhz bu diyardan bütün bəşəriyyətə yayılmasından
tutmuş, onun vəfat etməsinə qədər bütün hadisələrə bu dağ
şahidlik edib. Bu dağ adı Nəhəcir kənd adına dağ topoformatının
artırılması yolu ilə alınıb. Nəhəcir respublikamızda ən qədim
toponimlərdən biridir. Bu adın mənşəyinə toxunan tədqiqatçılar
yazır ki, “Nəhəcir” toponiminin Nuh-əcir olması qənaətimizcə,
daha inandırıcıdır və “Nuhun yamacı” mənası daşıyır. 

Təbiətin memarlıq abidəsi – Haçadağ

Əzəmətli, əlçatmaz  sıldırım qayalardan ibarət olan bu
dağ hər tərəfdən bir sənət əsərini xatırladır. Dağın

müəllifi təbiətin özüdür. Təbiət dağa qədd-qamət, gözəllik
bəxş etməkdə böyük səxavət göstərib. Vulkan püskürməsi
nəticəsində yaranan dağ düzənli ərazidə göylərə baş qaldıran
memarlıq abidəsidir, sanki...  Haçadağa görünüşünə, formasına,
yuxarı hissəsinin haça olmasına  görə bu ad verilib. Xalqımızın
qibləgahı, ulularımızın yadigarından Haçadağ təbiətin möcüzəsi,
qürur çələngimizdir. Əgər belə demək mümkündürsə, Nax-
çıvanda Haçadağ qədər möcüzəli, varlığını qoruyan, haqqında

çoxlu əfsanələr söylənən ikinci bir dağ yoxdur.
    Naxçıvan torpağında göylərə ucalan, hündürlüyü 2415
metr olan Haçadağın elmi toponim adı “ikiyə parçalanmış
dağ” anlamını verir. Heç şübhəsiz, bu dağın adı Nuh Pey-
ğəmbərin zamanına gedib çıxır. Tarixin yaddaşı olan dağ to-
ponimi bizi çox-çox qədimlərə aparır.

Xalqımızın əyilməzlik simvolu – Əlincə

Əlincə əzəmətli təbiət abidəsidir. Naxçıvanın vüqarı,
şöhrət tacı, yenilməzlik rəmzi olan bu dağ dörd

tərəfdən sıldırım qayaların əhatəsində yerləşir.  Dağın üstündə
məşhur Əlincə qalası inşa edilib. Burada müşahidə məntəqəsi,

səngər, su hovuzları, insanların yaşayışı üçün şərait, sarsılmaz
müdafiə sistemi olub. Eldənizlər, Elxanilər, Cəlairilər dövründə
möhtəşəm istehkama çevrilən bu qala illər uzunu mühasirədə

qalsa da, öz əzəmətini, əyilməzliyini qoruyub saxlayıb, dəfələrlə
xalqımızın yadelli işğalçılardan müdafiəsində müstəsna rol
oynayıb. Tarixi keçmişimizə göstərilən hörmət və ehtiramın
nəticəsidir ki, Naxçıvan ərazisində mövcud olan bütün tarixi
abidələr qorunur və mühafizə altına alınır. Ali Məclis Sədrinin
2014-cü il 11 fevral tarixli “Culfa rayonundakı “Əlincəqala”
tarixi abidəsinin bərpa edilməsi haqqında” Sərəncamı ilə  qala

yenidən bərpa olunub. Bərpa işləri zamanı qalanın tarixiliyi
qorunub saxlanılıb. Qala divarları, bürc və giriş qapıları,
qədim yaşayış evləri, təsərrüfat binaları, su hovuzları, təndirlər,
səngər və mühafizə yerləri ilkin forması saxlanılaraq bərpa
olunub. Naxçıvan memarlıq məktəbinin izlərini özündə əks
etdirən qalanın şərq və qərb darvazaları da bərpa edilərək
əvvəlki görkəminə qaytarılıb. 2016-cı il iyunun 17-də yeni-
dənqurmadan sonra istifadəyə verilən qalaya gediş-gəliş xeyli
asanlaşdırılıb. Qalanın zirvəsinə doğru yol çəkilib, burada
işıqlandırma sistemləri yaradılıb, oturacaqlar qoyulub, yaşıllıqlar
salınıb, ən uca zirvədə üçrəngli dövlət bayrağımız dalğalan-
dırılıb.

Duzdağ – Naxçıvanın bərəkət rəmzi 

Dünyanın ən qədim daşduz yatağı Naxçıvandadır. Hələ
eramızdan əvvəl IV-II minilliklərdə əmək alətləri va-

sitəsilə bu dağın laylarından duz çıxarılıb, XIX əsrin 70-ci il-
lərində buradan bir neçə ədəd daş balta, xeyli daş çəkic
tapılıb. Duzdağda I Şah Abbasın “Büllur sarayı”, dünyada

analoqu olmayan duzlaşmış şəlalələr, zəngin maddi mədəniyyət
nümunələri var. Aparılan tədqiqatlar nəticəsində ərazidə İlk
Tunc dövrünə aid keramika qalıqları və çox sayda daş alətlər
aşkar edilib. Süxurları daşduz yatağı ilə zəngin olduğuna
görə dağa belə ad verilib. Burada çıxarılan duz öz bərəkəti
ilə süfrələri dada gətirir, insanlara sağlamlıq bəxş edir. 
    Duzdağda aparılan arxeoloji qazıntılar Naxçıvanda, təx-
minən, yeddi min il bundan əvvəl duzdan geniş istifadə edil-
diyini söyləməyə imkan verir. Duzdağdan əldə edilən maddi
mədəniyyət nümunələri yalnız Azərbaycanda deyil, bütövlükdə,
Cənubi Qafqaz və Yaxın Şərq ölkələrində duzun mədən
üsulu ilə yalnız Naxçıvanda çıxarıldığını sübut edir.
    Duzdağ mədənləri ərazisində aparılan elmi-tədqiqat işləri,
onu deməyə əsas verir ki, hələ bizim eradan çox-çox əvvəlki
minilliklərdən başlayaraq bu ərazilərdə böyük bir sivilizasi-
yanın əsası qoyulub, İlk Tunc dövründə duza olan tələbatın
artması ilə əlaqədar burada güclü sənaye formalaşıb, ticarət,
sənətkarlıq və digər istehsalat sahələri də inkişaf edib. Bu
inkişaf isə  insanların maddi və mənəvi tələbatlarının artması
ilə əlaqədar olaraq Duzdağ yaxınlığında Naxçıvan kimi
qədim dünyanın ilkin şəhərlərindən birinin yaranmasına
səbəb olub.
    Hazırda Duzdağ dünyanın ən qədim duz mədəni hesab
olunur. Bundan əlavə, Naxçıvan duzu öz keyfiyyəti ilə
dünyada birincidir.
    Bütün bunları nəzərə alan Naxçıvan Muxtar Respublikası
Ali Məclisinin Sədri 2017-ci il 12 sentyabr tarixdə “Naxçıvan
Duz Muzeyinin yaradılması haqqında” Sərəncam imzalayıb.
Sərəncamda göstərilir ki, Naxçıvan Duz Muzeyinin yaradıl-
masında əsas məqsəd Naxçıvan duzunun tarixdə oynadığı
mühüm rolu nəzərə alaraq aparılan elmi-tədqiqatların nəticə-
lərinin sistemləşdirilməsini, elmi araşdırmalar zamanı əldə
olunmuş maddi mədəniyyət nümunələrinin qorunub saxla-
nılmasını təmin etməkdir.

Yurdumuzun aşılmaz hasarları, yıxılmaz divarları

Naxçıvanın ən uca dağ zirvələrində möhtəşəm, alınmaz
qalalar ucalır. Bu qalalar qüdrət, əzəmət rəmzidir.

Xalqımız əsrlərdən bəri bu dağlara söykənərək dağlarda
səngər qurub, qılınc oynadıb, Vətəni düşmən hücumlarından
qoruyub. Xalqımızın qəhrəmanlıq salnaməsini əks etdirən bu
dağlar da əhalinin mübarizliyindən, bu yurdun minlərlə igid,
cəsur, mərd övladlarının Vətənə, elə, obaya, məhəbbətindən
xəbər verir. 

- Gülcamal TAHİROVA

    Naxçıvan əzəmətli dağlar diyarıdır. Bu dağların hər birinin öz sirli-soraqlı dünyası var. Naxçıvanın başucalığı,
qəhrəmanlıq dastanı olan bu dağlar tariximizdə baş verən ictimai-siyasi hadisələri, milli yaddaşı, xalqın yaşam tərzini,
məşğuliyyət sahələrini, adət-ənənələrini öz köksünə yazıb. Ulularımızın təfəkkür dünyası, etnik tarixi, milli mənəviyyatı,
qəhrəmanlıq salnaməsi, əzəmət və vüqarı bu dağlarda daşlaşıb, qayalaşıb, bu günümüzə qədər gəlib çatıb. Özünəməxsus
adı, quruluşu, flora və faunası ilə seçilən Naxçıvanın vüqarlı dağları öz adını təbiətdən alıb, sanki. Qapıcıq zirvəsi,
Haçadağ, Duzdağ, Darıdağ, Əlincə, Nəhəcir və adını sadalamadığımız neçə belə, vüqarlı dağlar yurdumuzun gözəllik
rəmzi, xalqımızın keçmişindən soraq verən, tarixin daş möhürünü yaşadan möhtəşəm təbiət abidələridir. 

Qüdrətdən səngərli, qalalı dağlar

    Muxtar respublika ümumtəhsil mək-
təbliləri arasında Azərbaycan xalqının
ümummilli lideri Heydər Əliyevin anım
günü ilə bağlı  Naxçıvan şəhər 4 nömrəli
tam orta məktəbdə  “Ürəklərdə yaşayan
dahi” mövzusunda inşa yazı müsabiqəsi

olub.
    Şagirdlərin mövzu ətrafında öz fikirlərini
ifadə etmələri üçün onlara 2 saat vaxt ve-
rilib. Müsabiqədə muxtar respublika ümum-
təhsil məktəblərinin IX-XI siniflərində
təhsil alan 34 şagird iştirak edib. Şagirdlər

inşanı təşkilat komitəsi tərəfindən təqdim
olunan dəftərlərdə yazıb. 
    Sonra müsabiqə iştirakçılarının inşa
yazıları münsiflər heyəti tərəfindən yox-
lanılaraq qiymətləndirilib. 
    Qaliblər diplomlarla təltif  ediliblər.

Naxçıvan Muxtar Respublikası
Təhsil Nazirliyinin mətbuat xidməti

İnşa yazı müsabiqəsi 
keçirilib


